Penerbit buku mencari tapak di alam maya


Oleh:MD. SIDIN AHMAD ISHAK dan WONG KEI FEI�PENERBITAN elektronik tempatan dalam bentuk cakera padat mula terdapat di pasaran pada pertengahan tahun 1980-an. Cakera padat merupakan media penyimpan data yang menggunakan teknologi laser optikal yang disesuaikan daripada cakera berasaskan audio. 


Cakera audio itu sendiri yang mulai dipasarkan pada tahun 1982 telah berkembang sehingga dapat menyimpan data-data digital berbentuk teks dan gambar, selain audio.


Daripada penggunaan audio khususnya muzik dan nyanyian padat mulai berfungsi untuk mengisi keperluan perbukuan.


Penerbitan elektronik sebenarnya dapat dibahagikan kepada dua iaitu penerbitan dengan bantuan elektronik dan penerbitan dalam media elektronik.


Penerbitan dengan bantuan elektronik atau electronised publishing menggunakan proses berkomputer dan hasilnya dalam bentuk penerbitan bercetak atau bahan lain sementara penerbitan dalam media elektronik menggunakan media elektronik sebagai hasil akhir. 


Media tersebut kini menjadi alternatif atau sokongan kepada media bercetak tradisional. Penerbitan elektronik wujud dalam dua bentuk iaitu bentuk dalam talian (online) seperti buku dalam talian: atau bentuk luar talian (offline) seperti CD-ROM.


Penerbitan elektronik pula berasaskan jaringan komputer menjadi salah satu kegiatan penting yang wujud hasil perkembangan jaringan komputer global. 


Kandungan pangkalan data dihasilkan secara digital lalu dihantar atau diakses dengan menggunakan perkhidmatan dalam talian. Perkembangan perkakasan dan perisian berlaku dengan pantas dan rangkaian komputer dalam talian kini dapat digunakan dengan mudah untuk mengakses data atau untuk sesuatu pihak berinteraksi dengan pihak yang lain.


Beberapa syarikat penerbitan tempatan mula menghasilkan produk mereka dan menjualnya di pasaran tempatan menjelang tahun 1990-an. Perpustakaan Negara Malaysia (PNM) sendiri mulai menerima cakera padat pada tahun 1992. 


Namun, statistik untuk CD-ROM mula dikumpulkan pada tahun 1996. Sebelum itu ia dimasukkan di bawah kategori yang luas iaitu cakera padat.


Kategori itu meliputi pelbagai kandungan iaitu muzik, dokumen dan video. Pengeluaran cakera padat tempatan sebenarnya masih dikuasai oleh bidang penerbitan muzik. 


Tahun 1999 yang menunjukkan bahawa hanya 18 peratus keluaran adalah dalam bentuk dokumen iaitu termasuk buku elektronik.


Penerbitan elektronik dalam bentuk CD-ROM di negara ini sebenarnya masih tidak dikawal dan diselaraskan oleh mana-mana pihak sebagaimana penerbitan buku bercetak.


Dan hal ini buku perlu didaftarkan dan diberi nombor ISBN oleh PNM dan kemudian penerbit menyerahkan beberapa naskhah terbitan di bawah Akta Penyerahan Pemuliharaan Buku 1966 dan Akta Penyerahan Bahan Perpustakaan 1986. 


Penyelarasan dan pemantauan sedemikian masih tidak jelas dalam hal penerbitan elektronik.


Justeru tidak dapat dipastikan trend pengeluaran yang sebenar bagi terbitan elektronik. Walau bagaimanapun, data daripada PNM ini bolehlah memberi gambaran umum tentangnya.


Berdasarkan data-data yang dikumpulkan oleh PNM itu, jumlah keluaran di negara kita masih rendah. Pada 1996 hanya dicatatkan satu judul terbitan CD-ROM sahaja. 


Jumlah itu meningkat kepada 14 judul pada tahun 1997 iaitu terbitan untuk tatapan khalayak dewasa. 


Pada tahun 1998 barulah muncul terbitan CD-ROM untuk kanak-kanak. Itu pun hanya satu judul. Terbitan dewasa pula berjumlah 19 judul. Sepanjang tahun 1999 sebanyak 33 judul CD-ROM telah diterbitkan manakala sepanjang enam bulan pertama tahun 2000 sebanyak 11 judul telah diterbitkan. Sejumlah 14 daripada judul terbitan tahun 1996 hingga 1999 adakah untuk khalayak kanak-kanak. 


Sepanjang empat tahun tersebut, 60 peratus iaitu sebanyak 41 judul merupakan terbitan dalam bahasa Inggeris. Sebanyak 12 judul iaitu 18 peratus adalah dalam bahasa Melayu dan 2 judul pula dalam bahasa Cina. Tidak ada judul yang diterbitkan dalam bahasa Tamil.


Dari segi kandungan, sepanjang tahun 1999, lebih banyak judul yang memberi tumpuan pada bidang agama, bahasa dan matematik khususnya yang berkaitan dengan pelajaran sekolah. Yang lain-lain adalah dalam bidang pertanian, pengurusan, kesusasteraan dan permainan. 


Bidang-bidang ini masih terhad khususnya pada peringkat para penerbit baru ini mencari tanpa untuk memulakan usaha niaga yang belum pasti pasarannya. Kumpulan penerbit CD-ROM ini merupakan nama-nama yang tidak dikenali sebelum ini. 


Antara syarikat yang giat sehingga tahun 1998 ialah HCI Master (M) Sdn. Bhd. dan CIE (M) Sdn. Bhd., yang masing-masing menerbitkan lebih 10 judul.


Ini diikuti oleh Syarikat Macro World, Articulate Multimedia dan Aliran Permata Sdn. Bhd. Penerbit-penerbit tradisional nampaknya masih keberatan untuk memasuki arena ini kecuali beberapa syarikat terkenal seperti Utusan Publications and Distributors Sdn. Bhd. 


Kebelakangan ini organisasi besar seperti Dewan Bahasa dan Pustaka (DBP) dan Fajar Bakti juga telah mula menerbitkan judul CD-ROM masing-masing.


Salah satu faktor yang menghalang penerbitan ini adalah kos yang tinggi. Misalnya penerbit membelanjakan antara RM50 ribu hingga RM300 ribu untuk membuat sesuatu perisian CD-ROM dan ini secara umumnya jauh lebih mahal jika dibandingkan dengan kos penerbitan dan percetakan sesebuah judul bercetak. Faktor-faktor lain seperti tenaga kepakaran dan pasaran juga menjadi penghalang.


Ada tiga pendapat apabila orang mengatakan hal tentang masa depan buku elektronik. Pertama adalah bahawa buku-buku elektronik akan mengambil alih buku-buku bercetak hasil daripada perkembangan teknologi informasi yang pesat. 


Kedua ialah bahawa buku-buku bercetak akan terus kekal kerana ciri-cirinya telah mantap dan tidak dapat ditukar ganti oleh buku elektronik.


Pendapat ketiga mengatakan bahawa buku elektronik dan buku bercetak akan saling membantu dan saling menyokong. Malahan kehadiran teknologi pada anggapan pihak ini akan membantu meningkatkan kualiti produk seperti buku.


Melalui tinjauan laman web, beberapa penerbit tempatan sudah memulakan langkah untuk menghasilkan buku dalam talian. Penerbit Universiti Sains Malaysia (USM) dan Penerbit Universiti Kebangsaan Malaysia (UKM) misalnya telah mempunyai koleksi buku-buku yang digitalkan dan boleh diakses melalui talian. 


Setakat tahun 2000, penerbit UKM telah menghasilkan sebanyak 13 judul buku versi talian manakala penerbit USM mempunyai lapan judul. 


Ini merupakan usaha-usaha awal untuk penerbit-penerbit akademik itu mendapatkan maklum balas daripada pengguna dan menilai sejauh mana sambutan mereka terhadap edisi tersebut.


Dalam bidang penerbitan jurnal. Universiti Malaya (UM) mempunyai sekurang-kurangnya dua judul yang dapat diakses melalui Internet iaitu Malaysian Journal of Computer Science dan Malaysian Journal of Library and Information Science.


Walaupun di negara-negara Barat, penerbitan jurnal nampaknya beralih kepada edisi talian kerana faktor kos dan capaian, hal itu belum berlaku di Malaysia. 


Ini kerana dalam bentuk bercetak pun, kebanyakan jurnal tempatan secara umumnya masih belum dapat membuktikan dirinya sebagai terbi-tan yang konsisten dan mantap.


Penerbitan elektronik di Malaysia kini masih dalam peringkat awal untuk mencari tapak dan arah. Penerbit sedang menguji sejauh mana sambutan khalayak sambil mengenal pasti kekuatan dan kelemahan dalaman masing-masing. 


Jumlah khalayak yang berpeluang menggunakan kemudahan ini sebenarnya masih terhad walaupun potensinya amat besar.


Sejauh manakah penerbit-penerbit tempatan bersedia untuk meneroka peluang-peluang penerbitan media baru ini? Langkah telahpun dimulakan dan penerbit perlu mendapatkan asas dan hala tuju yang jelas agar dapat memainkan peranannya dalam dunia elektronik dan dunia maya.


* PROFESOR Madya Dr. Md. Sidin Ahmad Ishak ialah ahli Majlis Buku Kebangsaan Malaysia (MBKM) dan ahli Jawatankuasa Pengelola Pesta Buku Antarabangsa Kuala Lumpur 2001. Tulisan ini dipetik daripada Buku Cenderamata Pesta Buku itu.

